ՏԵՂԵԿԱՆՔ - ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՆՈՅԵՄԲԵՐԻ 30-Ի N 2106-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Առկա իրավիճակը և կարգավորման ենթակա խնդրի սահմանումը
Հայաստանի Հանրապետության 2021 թվականի օգոստոսի 18-ի թիվ 1363-Ա որոշմամբ հաստատվել է Հայաստանի Հանրապետության կառավարության 2021-2026 թվականների ծրագիրը։  Հայաստանի Հանրապետության 2021 թվականի նոյեմբերի 18-ի թիվ 1902-Լ որոշմամբ հաստատվել է Հայաստանի Հանրապետության կառավարության 2021-2026 թվականների գործունեության միջոցառումների ծրագիրը, որով նախատեսվել է տարբեր ոլորտներում իրականացնել մի շարք միջոցառումներ, մասնավորապես կառուցել, հիմնանորոգել և վերանորոգել հանրակրթական ուսումնական հաստատություններ, մանկապարտեզներ և այլ կրթօջախներ, կառուցել և  վերակառուցել առողջապահական կազմակերպություններ, ջրամատակարարման համակարգեր և այլ ենթակառուցվածքներ։
Հայաստանի Հանրապետության կառավարության համապատասխան որոշումներով վերոնշյալ միջոցառումների իրականացնող մարմիններ են սահմանվել այդ թվում պետության կողմից հիմնադրված կամ վերջինիս մասնակցությամբ իրավաբանական անձինք (այսուհետ՝ Պատվիրատու կազմակերպություններ)։
Նշված Պատվիրատու կազմակերպությունները իրենց իրականացմանը վերապահված միջոցառումների մասով ՀՀ օրենսդրությամբ սահմանված կարգով կազմակերպել են ինչպես շինարարական աշխատանքների այնպես էլ շինարարության որակի տեխնիկական հսկողության ծառայությունների ձեռքբերման գնման գործընթացներ, որոնց արդյունքում հաղթող ճանաչված մասնակիցների հետ կնքել են պայմանագրեր։
Մեկնարկ տրված շինարարական օբյեկներում կապալառու կազմակերպությունների կողմից շինարարական աշխատանքներն ընթանում են բնականոն հունով, սակայն նշված շինարարության օբյեկներում Պատվիրատու կազմակերպությունները  բախվում են տարբեր խնդիրների կապված շինարարության որակի տեխնիկական հսկողության պատշաճ իրականացման հետ և հիմնականում այս գործառույթը փաստացի իրականացվում է Պատվիրատ կազմակերպությունների ինժեներատեխնիկական անձնակազմի մասնակցությամբ։
Պատվիրատու կազմակերպությունների կողմից շինարարական աշխատանքներում ներգրավված շինարարության որակի տեխնիկական հսկողություն իրականացնող կազմակերպությունների աշխատանքի արդյունավետությունը բարձարցնելու ուղղությամբ ձեռնարկվող միջոցներն բավարար արդյունքներ չեն տալիս և շինարարական  աշխատանքների ընթացքը պատշաճ և որակով ապահովելու հիմնական բեռը մնում է Պատվիրատու կազմակերպությունների  համապատասխան մասնագետների վրա: 
Անհրաժեշտ է նշել նաև, որ հանրապետությունում շինարարության ծավալներով պայմանավորված զգալիորեն աճել են շինարարական օբյեկտների քանակները, ինչի արդյունքում ևս դժվարացել է շինարարաության որակի տեխնիկական հսկողություն իրականացնելու  գործունեության տեսակի լիցենզիա ունեցող կազմակերպություններից ծառայությունների ձեռքբերումը։ Շատ դեպքերում հայտարարված մրցույթներում հաղթող են ճանաչվում միևնույն ընկերությունները, ինչի արդյունքում ելնելով իրենց մասնագիտական և տեխնիկական սահմանափակ կարողություններից տուժում է որակյալ ծառայության մատուցումը։
Վերոնշյալ խնդիրները բացառելու, շինարարական աշխատանքների որակի տեխնիկական հսկողությունը բարձր մակարդակով կազմակերպելու նպատակով որոշ Պատվիրատու կազմակերպություններ միջոցներ են ձեռնարկել շինարարական  աշխատանքների որակի տեխնիկական հսկողության լիցենզիա ստանալու ուղղությամբ։
Պատվիրատու կազմակերպություններից որոշները սահմանված կարգով ստացել են քաղաքաշինության բնագավառի շինարարության որակի տեխնիկական հսկողության 2-րդ դասի լիցենզիա և անհրաժեշտություն է առաջացել ապահովել անհրաժեշտ կարգավորումներով, որոնք կապահովեն 1-ին դասի լիցենզիա ստանալու հայտի ներկայացման հնարավորություն։
Չնայած վերոնշյալ Պատվիրատու կազմակերպությունները իրենց երկարամյա գործունեության ընթացքում իրականացրել են բազմաթիվ շինարարական աշխատանքներ, որոնք իրենց մեջ ներառել են հիմնականում բարձր ռիսկայնության աստիճանի շինարարական օբյեկտներ,  ունեն համապատասխան մասնագիտական և տեխնիկական կարողություններ, դժվարությունների են բախվում ՀՀ կառավարության 2023 թվականի նոյեմբերի 30-ի «Քաղաքաշինության բնագավառում լիցենզավորման ու որակավորման կարգը հաստատելու մասին» N 2106-Ն որոշմամբ հաստատված կարգին համապատասխան շինարարության որակի տեխնիկական հսկողության 1-րդ դասի լիցենզիայի ստացման գործընթացում։
Ելնելով վերոգրյալից նախագծով առաջարկվում է ՀՀ կառավարության 2023 թվականի նոյեմբերի 30-ի «Քաղաքաշինության բնագավառում լիցենզավորման ու որակավորման կարգը հաստատելու մասին» N 2106-Ն որոշմամբ հաստատված կարգում կատարել լրացում, որով կսահմանվի, որ  Հայաստանի Հանրապետության կողմից հիմնադրված իրավաբանական անձինք, որոնք Կառավարության 2023 թվականի նոյեմբերի 30-ի թիվ 2093-Ն և Կառավարության 2024 թվականի հոկտեմբերի 3-ի թիվ 1581-Ն որոշումներով (դպրոցաշինության և մանկապարտեզաշինության) վերապահված պատվիրատվության հիման վրա իրականացնում են շինարարական աշխատանքներ, կարող են ներկայացնել քաղաքաշինության բնագավառում շինարարության որակի տեխնիկական հսկողության գործունեության տեսակի 1-ին դասի լիցենզիա կամ լիցենզիային կից համապատասխան ներդիր ստանալու հայտ և ներկայացված հայտը լիցենզավորող մարմնի կողմից ենթակա կլինի  բավարարման եթե.
1) հայտատուն ունի քաղաքաշինության բնագավառում շինարարության որակի տեխնիկական հսկողության գործունեության տեսակի 2-րդ դասի լիցենզիա,
2) առկա է տվյալ իրավաբանական անձի կառավարման մարմնի համաձայնությունը,
3) բավարարում է շինարարության որակի տեխնիկական հսկողության գործունեության տեսակի լիցենզիայի կամ համապատասխան ներդիրի տրման համար հայտատուի կազմում ներգրավված ինժեներատեխնիկական անձնակազմին, լաբորատորիային, սարքավորումներին կարգով սահմանված պահանջներին։

2․ Կարգավորման նպատակները, ակնկալվող արդյունքը
Նախագծի ընդունմամբ Հայաստանի Հանրապետության կողմից հիմնադրված կամ վերջինիս մասնակցությամբ իրավաբանական անձինք հնարավորություն կունենան ստանալու քաղաքաշինության բնագավառում շինարարության որակի տեխնիկական հսկողության   գործունեության տեսակի 1-ին դասի լիցենզիա՝ համապատասխան ներդիրներով և սեփական մասնագիտական և տեխնիկական ռեսուրսներով առավել պատշաճ ապահովել իրենց կողմից իրականացվող շինարարական աշխատանքների որակի տեխնիկական հսկողությունը։
3․ Նախագիծը մշակող պատասխանատու մարմինը և մշակմանը մասնակցող անձանց մասին տեղեկություններ
Նախագիծը մշակվել է Հայաստանի տարածքային զարգացման հիմնադրամի կողմից:

4․ Նախագծերի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների մասին
Նախագծի ընդունմամբ  պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների ավելացումներ կամ նվազեցումներ  չեն առաջանում։
5. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
6․ Կապը ռազմավարական փաստաթղթերի հետ
Հայաստանի Հանրապետության 2021 թվականի օգոստոսի 18-ի «Հայաստանի Հանրապետության կառավարության 2021-2026 թվականների ծրագիրը հաստատելու մասին» թիվ 1363-Ա որոշում։
Հայաստանի Հանրապետության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշում։
Հայաստանի Հանրապետության կառավարության 2023 թվականի նոյեմբերի 30-ի «Հայաստանի Հանրապետության կառավարության «Մինչև 2026 թվականը կառուցվող, հիմնանորոգվող կամ վերակառուցվող 300 դպրոցներ»-ի ծրագրում ընդգրկված դպրոցների ցանկը հաստատելու և ցանկում ընդգրկված դպրոցների համար սահմանված շինարարական աշխատանքների՝ կառուցման, վերակառուցման կամ հիմնանորոգման համար միջամտության աստիճանի ընտրության չափորոշիչները սահմանելու մասին» թիվ 2093-Ն որոշումը։
Հայաստանի Հանրապետության կառավարության 2024 թվականի հոկտեմբերի 3-ի «Մինչև 2026 թվականը կառուցվող, հիմնանորոգվող կամ վերակառուցվող 500 մանկապարտեզ և նախակրթարան» ծրագրում ընդգրկված մանկապարտեզների և նախակրթարանների ցանկը հաստատելու և ցանկում ընդգրկված մանկապարտեզների և նախակրթարանների համար սահմանված շինարարական աշխատանքների՝ կառուցման, վերակառուցման կամ հիմնանորոգման համար միջամտության աստիճանի ընտրության չափորոշիչները սահմանելու մասին» թիվ 1581-Ն որոշումը:

